
 AKSIYADORLIK 
JAMIYATLARIDA BIZNES 

JARAYONLARNI SAMARALI 
BOSHQARISHNING

NAZARIY ASOSLARI VA O‘ZIGA 
XOS XUSUSIYATLARI                                          

D.D. Suvanova
Biznes va tadbirkorlik

oliy maktabi tayanch doktaranti  

Annotatsiya: Ushbu maqolada aksiyadorlik jamiyatlarining biznes jarayonlariga berilgan ta’riflar tahlili, samarali boshqa-
rish va uning nazariy asoslariga mualliflik yondashuvlari, biznes jarayonlarning o‘ziga xos jihatlari, bu boradagi iqtisodchi 
olimlar va mustaqil xorijiy tashkilotlarning nazariy va amaliy qarashlari ifoda qilingan. Bundan tashqari, biznes jarayonlarni 
takomillashtirishdagi muammolar va ularning yechimiga qaratilgan tavsiya va takliflar ishlab chiqishga ilmiy yondashilgan.

Kalit so‘zlar: biznes jarayonlar, samarali boshqarish, qo‘mitalar,  IPO va  SPO, raqamli transformatsiya, ERP tizimi, 
raqobat, ESG tamoyillari, biznes muhit.

Abstract: In this article, the analysis of the definitions given to the business processes of joint-stock companies, the 
author's approaches to effective management and its theoretical foundations, the specific aspects of business processes, 
the theoretical and practical views of economists and independent foreign organizations in this regard are expressed. 
In addition, the improvement of business processes a scientific approach to the development of recommendations and 
proposals aimed at solving problems and their solutions.

Key words: business processes, effective management, committees, IPO and SPO, digital transformation, ERP system, 
competition, ESG principles, business environment.

Аннотация: В статье проведен анализ определений, даваемых бизнес-процессам акционерных обществ, изло-
жены авторские подходы к эффективному управлению и его теоретические основы, конкретные аспекты биз-
нес-процессов, теоретические и практические взгляды экономистов и независимых зарубежных организаций на 
этот счет. Кроме того, при совершенствовании бизнес-процессов применяется научный подход к разработке реко-
мендаций и предложений, направленных на решение проблем и их устранение.

Ключевые слова: бизнес-процессы, эффективное управление, комитеты, IPO и SPO, цифровая трансформация, 
ERP-система, конкуренция, принципы ESG, бизнес-среда.

K I R I S H
Bugungi kunda aksiyadorlik jamiyatlarida biznes jarayonlarni samarali boshqarish muhim ahamiyatga 

ega bo‘lib, bu jamiyatning umumiy ish faoliyatini yaxshilash, mavjud barcha resurslardan oqilona va samarali 
foydalanish hamda bozorda jamiyatning raqobatbardoshligini ta’minlashga katta yordam beradi. Zamonaviy 
raqamli iqtisodiyot sharoitida aksiyadorlik jamiyatlarining korporativ boshqaruv tizimlarini takomillashtirish bilan 
bir qatorda ularning biznes jarayonlarini optimallashtirish ham dolzarb masalalardan biriga aylanmoqda.

 Mamlakatmizda aksiyadorlik jamiyatlari va ularning biznes muhit sharoitida biznes jarayonlarining opti-
mallashuvi va yanada rivojlanishining xuquqiy asoslari yaratilmoqda. Bu borada O‘zbekiston Respublikasi 
Prezidentining 2022-yil 8-apreldagi  PF-101-sonli Farmonida qo‘yidagi vazifalar begilangan[1]: 

- aksiyadorlik jamiyatlarida transformatsiya va xususiylashtirish jarayonlarini samarali tashkil etishga 
qaratilgan maxsus boshqaruv tizimini joriy etish;

- jamiyat kuzatuv kengashining Strategiya va investitsiyalar qo‘mitasi raisi uning mustaqil a’zolari orasidan 
tayinlash va mazkur qo‘mitaga korxonaning transformatsiya va xususiylashtirish jarayonlarini doimiy boshqa-
rish vazifalarini yuklatish;

- jamiyat ijro organi rahbarining transformatsiya masalalari bo‘yicha birinchi o‘rinbosari lavozimi joriy etilishi 
va unga bo‘ysunadigan loyiha ofisi tashkil etilishi;

- jamiyat ijro organi rahbarining transformatsiya masalalari bo‘yicha birinchi o‘rinbosariga ijro organining 
barcha rahbar o‘rinbosarlari va tarkibiy bo‘linmalar transformatsiyaga tegishli masalalar bo‘yicha hisobdor 
bo‘lishi;

- jamiyat ijro organi rahbarining transformatsiya masalalari bo‘yicha birinchi o‘rinbosari va loyiha ofisining 
xarajatlar smetasi kuzatuv kengashi tomonidan alohida tasdiqlanishi.

Jamiyat kuzatuv kengashi tomonidan ijro organi rahbariga xususiylashtirish jarayonlarini, shu jumladanb 
aksiyalarni ommaviy joylashtirishni (IPO) sifatli va belgilangan muddatlarda amalga oshirganligi uchun alohida 
mukofot yoki amalga oshirmaganlik uchun javobgarlik choralari belgilanligi ushbu tadqiqot ishining dolzarbligini 
ifoda qiladi. Ushbu vazifalarning samarali bajarilishi, birinchi navbatda, jamiyatning biznes jarayonlarini sama-
rali boshqarishni talab qiladi.

Aksiyadorlik jamiyatlari o‘zlarining keng ko‘lamli va turli xil faoliyat turlari tufayli ko‘plab murakkab 
biznes jarayonlarni boshqarishlari kerak bo‘ladi. Ushbu jarayonlar mahsulot ishlab chiqarish yoki xizmatlarni 
ko‘rsatishdan tortib, moliyaviy hisobotlar tuzishgacha bo‘lgan keng doiradagi operatsiyalarni o‘z ichiga oladi. 
Samarali biznes jarayonlar boshqaruvi, birinchi navbatda, strategik rejalashtirish, mahsulotlar ishlab chiqarish 
va xizmatlar ko‘rsatishdagi sifatni ta’minlash, uni nazorat qilish hamda  mijozlarga xizmat ko‘rsatishni boshqa-
rish va uning sifatini oshirishga ham katta hissa qo‘shadi. Shuning uchun ushbu maqola mavzusi dolzarb bo‘lib 
hisoblanadi.

M A V Z U G A  O I D  A D A B I Y O T L A R  S H A R H I
Aksiyadorlik jamiyatlarida biznes jarayonlarni samarali boshqarishning nazariy asoslari va amaliyotdagi 

o‘ziga xos xususiyatlarini chuqur tahlil qilish orqali ushbu muammolarni hal etish yo‘llarini ishlab chiqish muxim 
masaladir. Biznes jarayonlarni boshqarishdagi eng yaxshi amaliyotlar va zamonaviy yondashuvlar, biznes 
jarayonlarni boshqarish samaradorligini oshirish yo‘llari, shuningdek, bu boradagi xorijiy va mahalliy iqtisodchi 
olimlarning qarashlari va ularning bu boradagi amaliy tajribalari muhim bo‘lmoqda. 

Bugungi kunda aksiyadorlik jamiyatlarida korporativ boshqaruvni shakllantirish, uni rivojlantirish  hamda 
takomillashtirish borasida xorijiy va mahalliy olimlar ko‘pgini imliy asarlar nashr qilib kelmoqda. Bunday iqti-
sodchi olimlar qatoriga Bob Triker[2], A. Berle[3], V. Bratton[4] kabi xorijlik olimlarni misol qilish mumkin. 
Korporativ boshqaruv, uning mexanizmlari va korporativ boshqaruvni baholash tadqiqoti xorijiy olimlardan  
Dj. Djonson, Shoulz K., Uittington [5] va boshqa olimlarning ishlarida rivojlantirilgan.

O‘zbekistonlik olimlar ham respublikada korporativ boshqaruv muammolarini tadqiq etish va rivojlanti-
rishga hissa qo‘shganlar. Bular orasida B. Xodiyev[6], M. Xamidulin[7], D. Suyunov[8] va boshqalarni ko‘rsatish 
mumkin 

Biroq, O‘zbekistonda davlat ulushi mavjud aksiyadorlik jamiyatlarida biznes jarayonlarini samarali boshqa-
rish, uning nazariy asoslari va o‘ziga xosligini alohida yondashuvlar orqali nazariy va amaliy jihatidan o‘rganish 
va uning korporativ boshqaruv samaradorligiga ta’sirini aniqlash, biznes muhitning ochiqligi va shaffofligini 
yanada oshirish, shu orqali aksiyadorlik jamiyatlari faoliyatiga xorijiy investitsiyalarni jalb qilish, boshqaruv 
samaradorligini ta’minlashda axborot texnologiyalaridan foydalanish masalalariga katta e’tibor qaratilish zaru-
riyati tug‘ilmoqda.

T A D Q I Q O T  M E T O D O L O G I YA S I
Maqolada kuzatuv, abstrakt-mantiqiy fikrlash, tizimli tahlil, taqqoslash va iqtisodiy sharhlash usullaridan 

foydlanilgan.

T A H L I L  V A  N A T I J A L A R  M U H O K A M A S I
Aksiyadorlik jamiyatlarida biznes jarayonlarni samarali boshqarish bo‘yicha nazariy va amaliy adabiyotlar 

keng doirada tadqiq etilgan. 
D.X. Suyunov [9] va D.X Suyunov va S.Ye. Elmirzayevlarning ko‘pgina ilmiy ishlarida  biznes muhit, kor-

porativ boshqaruv va uning samaradorligini ta’minlash, korporativ boshqaruvning zamonaviy standartlari va 
usullarini joriy qilishning  ilmiy asoslarini yaratish bo‘yicha mamlakatimizda birinchilardan bo‘lib bu borada ilmiy 
va amaliy asoslangan takliflarni ishlab chiqib, uning zarurligi ochib berilgan [10]. Bu olimlar aksionerlik jamiyat-
lari, davlat ulushi yuqori bo‘lgan kompaniyalar faoliyatida zamonaviy korporativ boshqaruvning tayanch ustuni 
bo‘lishini tahlil qilib bergan. Bundan tashqari, xorijiy iqtisodchi olimlardan M. Hammer va J. Champ  o‘zlarining 
klassik asarlarida biznes jarayonlarni qayta ishlash (BPR) konsepsiyasini taklif qilishgan. Ular biznes jara-
yonlarni tubdan qayta ko‘rib chiqish orqali kompaniyalarni boshqarish samaradorligini sezilarli darajada oshirish 
mumkinligini ta’kidlashgan[11]. 

M.E. Porter o‘zining “Raqobat ustunliklari” nomli asarida biznes jarayonlarning korporativ strategiyada 
qanday muhim rol o‘ynashini tahlil qiladi. U tashkilotlar o‘z biznes jarayonlarini qanday boshqarishi orqali raqo-
batda ustunlik qozonishi mumkinligini ko‘rsatib beradi[12]. J. Jeston va J. Nelis kabi iqtisodchi olimlar  biznes 
jarayonlarni boshqarish tizimlarining (BPMS) zamonaviy tashkilotlardagi ahamiyatini qayd etishadi. Ular ushbu 
tizimlar yordamida biznes jarayonlarni avtomatlashtirish, ularni monitor qilish va optimallashtirish mumkinligini 
ta’kidlaydilar[13]. 

Ma’lumki, BPMS (Business Process Management System yoki Business Process Management Software) 
ya’ni biznes jarayonlarni boshqarish tizimi – bu biznes jarayonlarni boshqarish konsepsiyasini amaliyotga 
(xayyotga) joriy qilishni ta’minlaydigan dasturiy ta’minoti va uning texnologik qismi hisoblanadi.

A. Bharadwaj va boshqa amaliyotchilar texnologik yangiliklarning korporativ strategiyaning va biznes 
jarayonlarni boshqarishdagi ta’sirini o‘rganishadi. Ular raqamli texnologiyalar va ahborot texnologiyalarining  
tashkilotlarning operatsion samaradorligini oshirishdagi rolini tahlil qiladilar [14]. J. P. Womack va D. T. Jones  
o‘zlarining ilmiy asarida  ishlab chiqarish va xizmat ko‘rsatish jarayonlarini optimallashtirish bo‘yicha Lean  
management yondashuvlarini taqdim etishadi va resurslarni samarali ishlatish hamda isrofgarchilikni minimal-
lashtirish orqali tashkilotlarning samaradorligini oshirish mumkinligini ko‘rsatib beradilar[15]. J. Sutherland va 
K. Schwaber Agile metodologiyasining biznes jarayonlarni boshqarishdagi ahamiyatini ta’kidlaydilar. Ular tez 
o‘zgaruvchan biznes muhitida Agile yondashuvlar yordamida tashkilotlarni yanada moslashuvchan va samarali 
boshqarish mumkinligini ta’kidlashadi[16].

Ma’lumki, Agile metodologiyasi dasturiy ta’minotni ishlab chiqish va loyihalarni boshqarish jarayonidir.  
U hamkorlik, mijozlar ehtiyojini qondirish va moslashuvchanlikni birinchi o‘ringa qo‘yadi. Ushbu yondashuv 
loyihalarni boshqarishning an’anaviy usullariga javob sifatida ishlab chiqilgan. 

E.H. Schein o‘zining ilmiy maqolasida korporativ madaniyatning biznes jarayonlarni boshqarishdagi rolini 
o‘rganadi. U tashkilot ichidagi madaniyat qanday qilib biznes jarayonlarning samaradorligi va xodimlarning 
ushbu jarayonlarda ishtirok etish darajasining ta’sir qilishini tahlil qiladi[17].

 Bundan tashqarib beznes-jarayonlar va uni samarali boshqarishni ta’minlashda raqamli texnologiyalardan 
foydalanish ham muhim bo‘lib hisoblanadi. Bu borada iqtisodchi olimlar va amaliyotda turli kompaniyalarning 
qarashlari va olib borayotgan siyosatlari ham mavjuddir. Iqtisodchi olimlardan Saul Nadkarni, Rolf Prügl raqamli 
transformatsiya jarayonlarida raqamli texnologiyalar kompaniyaning biznes modeli, mahsulotlari, ko‘rsatayotgan 
xizmatlari yoki tashkiliy tuzilmalarida olib kelishi mumkin bo‘lgan o‘zgarishlar bilan bog‘liq jarayondir[18] degan 
fikrni bildiradilar. Iqtisodchi Michael Hammer raqamlashtirish – bu biznes jarayonlari va loyihalarini o‘zgarti-
rish uchun raqamli texnologiyalardan foydalanish, masalan, xodimlarni mahsulotlarni tezroq ishga tushirishga 
yordam berish uchun yaratilgan yangi dasturiy platformalardan foydalanish malakasini oshirishdir. Raqamli 
transformatsiya raqamlashtirish sa’y-xarakatlarini o‘z ichiga olishi mumkin bo‘lsada, u loyiha darajasidan tash-
qariga chiqadi va butun tashkilotga ta’sir qiladi[19] – degan qarashlarni ilgari suradi. 

Valerie Lang  esa  raqamlashtirish nafaqat texnologik o‘zgarish, balki tashkiliy strategiyalar va tartiblarga 
ta’sir qiluvchi va biznes modellari va jarayonlarida chuqur o‘zgarishlarga olib keladigan kengroq iqtisodiy va 
ijtimoiy siljish sifatida qabul qilinishini ta’kidlaydi[20]. 

Saul Nadkarni , Rolf Prügl: “Paqamli transformatsiya epchil, ochiq fikrli va doimiy o‘rganiladigan biznes 
madaniyatini rivojlantiradi. Bu kompaniyalarga innovatsiyalar kiritish va bozor o‘zgarishlariga tez moslashish 
qobiliyatini oshiradi. Bundan tashqari, raqamli transformatsiya raqamli texnologiyalarga asoslangan biznes 
modellari, mahsulotlari, ko‘rsatiladigan xizmatlari va tashkiliy tuzilmalarida sezilarli o‘zgarishlarni o‘z ichiga 
oladi. Ushbu transformatsiya nafaqat yangi texnologiyalarni o‘zlashtirish, balki ushbu texnologiyalardan sama-
rali foydalanish uchun biznes jarayonlarini qayta ko‘rib chiqish va qayta loyihalash bilan bog‘liq.Takroriy vazi-
falarni avtomatlashtirish va qo‘lda sodir bo‘ladigan xatolarni kamaytirish orqali raqamlashtirish biznes jarayon-
larini soddalashtiradi, bu esa tezroq qaror qabul qilish va samaradorlikni oshirishga olib keladi. Bu ham sezilarli 
xarajatlarni tejashga olib keladi[21] “, – deydi.

Bu borada yirik taniqli kompaniyalardan McKinsey & Company: “Biznes jarayonlarda raqamlashtirish 
an’anaviy biznes jarayonlarini o‘zgartirish uchun raqamli texnologiyalardan foydalanishni anglatadi. Bu sama-
radorlikni oshirish, qaror qabul qilishni yaxshilash va yangi qiymat takliflarini yaratish uchun raqamli vositalar 
va ma’lumotlarni integratsiyalashni o‘z ichiga oladi[22]”, – deb ta’kidlaydi. IBM kompaniyasi esa  biznes jara-
yonlarini raqamlashtirish – bu biznes jarayonlarini o‘zgartirish va soddalashtirish uchun raqamli texnologiyalarni 
joriy qilishdir. Ushbu jarayon ish jarayonlarini avtomatlashtirish, raqamli tizimlarni integratsiyalash va jarayon 
samaradorligini oshirish va strategik maqsadlarga erishish uchun ma’lumotlar tahlilidan samarali foydalanishni 
o‘z ichiga oladi[23] – degan fikrni ilgari suradi.

Shunday qilib, fikrimizcha, aksiyadorlik jamiyatlarida biznes jarayonlarini samarali boshqarishga raqamli 
texnologiyalardan foydalanib, to‘g‘ri boshqaruv qarorlarini qabul qilish, jamiyatning barcha resurslaridan sama-
rali va maqsadli foydalanishni ta’minlashga xizmat qiladigan mexanizmlar yig‘indisiga tushuniladi[24]. Bu, o‘z 
navbatida, biznes jarayonlarni samarali boshqarishdagi ayrim muammolarni aniqlashga imkon berishi mumkin.  

Mazkur yuqoridagi tahliliy natijalar asosida biznes jarayonlarni boshqarishdagi ayrim muammolarni 
1-rasmda ko‘rib chiqish mumkin bo‘ladi. Bu muammolar  bugungi kunda faoliyat yuritayotgan aksiyadorlik jami-
yatlarining biznes jarayonlarini samarali boshqarishda ham uchrashi mumkin. 

1-jadval. Biznes jarayonlarni boshqarishdagi asosiy muammolar va ularning yechimlari1

Kamchiliklar Tavsif Potensial yechimlar

Jamiyatni boshqarishda 
raqamli transformatsiya 
jarayonlarining sust amalga 
oshirilayotganligi

Ko‘p aksiyadorlik jamiyatlari hali ham 
qog‘oz asosidagi ishlarni ko‘p qo‘llaydi, 
bu jarayonlarning sekinligiga va 
xatolarga yo‘l qo‘yishiga olib kelmoqda

Jamiyatni va uning biznes jarayonlarini 
boshqarishga raqamli texnologiyalarni joriy etish 
ERP (Enterprise Resource Planning System 
– Korxona resurslarini rejalashtirish tizimi)                                                                                   
tizimlari orqali jarayonlarni avtomatlashtirish

Jamiyatning moliyaviy 
va boshqa resurslarning 
cheklanganligi

Yangi texnologiyalarni sotib olish 
va yangi tizimlarni joriy etish uchun 
moliyaviy cheklovlar mavjudligi

Jamiyatning moliyaviy resurslarini oshirish 
uchun davlat yoki xalqaro moliyaviy institutlar 
bilan hamkorlik qilish, IPO va  SPO tashkil etish

Jamiyat boshqaruvi va 
xodimlarining malaka va 
tajribasining yetishmasligi

Xodimlarning zamonaviy boshqaruv 
usullari va texnologiyalarni qo‘llash 
bo‘yicha malakasi yetarli emasligi

Boshqaruv xodimlarni va mutaxassislarni o‘qitish 
va malakasini oshirish dasturlarini amalga 
oshirishni tashkil etish

Keltirilgan 1-jadvaldan ko‘rinib turibdiki, raqamli transformatsiya jarayonlarining sekinligi va boshqaruv 
hamda resurslardan samarali foydalanish, turli xisob-kitoblarda xatolarga yo‘l qo‘yishlik kabi muammolarni bar-
taraf etishi muxim bo‘lib, bunda ERP tizimini joriy etish orqali ma’lumotlarni boshqarish va jarayonlarni avtomat-
lashtirish mumkin bo‘lib, bu esa qaror qabul qilish tezligini va sifatini oshiradi[25]. Moliyaviy resurslarning 
cheklanganligi doirasida davlat va xalqaro moliyaviy tashkilotlar bilan hamkorlik qilish orqali loyihalarni moli-
yalashtirish imkoniyatlarini kengaytirishi mumkin[26]. Boshqaruv xodimlari va mutaxassislarining malakasini 
oshirish esa jamiyatning  boshqaruv va biznes jarayonlarning samaradorligini yaxshilaydi[27] (2-rasm) va yangi 
texnologiyalar bilan ishlash qobiliyatini yanada oshiradi.

2-jadval. Jamiyat faoliyatini va uning biznes jarayonlarini samarali boshqarishda potensial yechimlarning amaliy 
qo‘llanilishi2.

Yechimlar Amaliy     qo‘llanishi Kutilayotgan natija

Jamiyatni boshqarish va 
biznes jarayonlarga raqamli 
texnologiyalarni joriy qilish 

Jamiyatni va uning biznes 
jarayonlarini boshqarishga ERP 
tizimlarini joriy etish

Boshqaruv va biznes jarayonlarini 
tezlashtirish va xatolarni kamaytirish 
orqali samaradorlikni ta’minlash

Jamiyatning moliyaviy resurslarni 
kengaytirish, shu jumladan,  IPO 
va  SPO tashkil etish

Davlat grantlari va xalqaro 
moliyalashtirishni jalb qilish, 
shuningdek, IPO va  SPO tashkil etish

Yangi loyihalarni amalga oshirish va 
texnologik yangilanishlarni joriy qilish

Jamiyatning boshqaruv xodimlari 
va mutaxassislarining malaka 
oshirishini tashkil etish

Jamiyatning boshqaruv xodimlari va 
mutaxassislari uchun muntazam o‘quv 
kurslarini tashkil qilib borish

Jamiyatning boshqaruv xodimlari va 
mutaxassislarining texnologik yangiliklarni 
qo‘llash qobiliyatini oshirish

Aksiyadorlik jamiyatlari faoliyatiga ERP tizimini amaliy qo‘llanilishi natijasida jamiyatlar o‘z faoliyatini yanada 
avtomatlashtirishga va ma’lumotlarni boshqarish tizimini yaxshilashga qodir bo‘ladi. Bu, o‘z navbatida, biznes 
jarayonlarni tezlashtiradi va xatolarni sezilarli darajada kamaytiradi[28]. Davlat grantlari va xalqaro moliyalash-
tirish esa yangi texnologiyalarni sotib olish va tizimlarni yangilash imkoniyatini beradi. Xodimlarning ma lakasini 
oshirish esa ish jarayonlarida texnologik yechimlarni samarali qo‘llash imkoniyatini yanada oshiradi[29].

X U L O S A  V A  T A K L I F L A R
 Xulosa qiladigan bo‘lsak, biznes jarayonlarni samarali boshqarish – bu har qanday aksiyadorlik jamiya-

tining faoliyatida o‘zgarishlarni oldindan xisobga olishni, mavjud barcha resurslardan samarali foydalanishni, 
yangi texnologiyalarni joriy qilishni ta’minlash, boshqaruv jarayonida korporativ madaniyatni amalga oshirish, 
mavjud muammolarni tahlil qilishni o‘z ichiga oluvchi harakatlar yig‘indisi tushunilib, jamiyatning muvaffaqiyat 
kalitidir. Biroq, ko‘pgina aksiyadorlik jamiyatlari o‘zlarining ichki jarayonlarini qayta ko‘rib chiqish va takomillash-
tirish bo‘yicha qiyinchiliklarga duch kelmoqdalar[30]. Bu qiyinchiliklar, asosan, o‘zgaruvchan iqtisodiy muhit, 

1 Tadqiqot ma’lumotlari asosida muallif tomonidan ishlab chiqilgan.
2 Tadqiqot ma’lumotlari asosida muallif tomonidan ishlab chiqilgan.

texnologik yangilanishlar va raqobat kuchayib borishi kabi omillar bilan bog‘liq. Shuning uchun biznes jara-
yonlarni samarali boshqarishni rivojlantirish va bu jarayonlarni zamonaviy boshqaruv usullari bilan integratsi-
yalash taklif etiladi[31].

Tahlil natijalari buyicha aksiyadorlik jamiyatlarida biznes jarayonlarni samarali boshqarishda zamonaviy 
boshqaruv usullari bilan integratsiyalash va mavjud bo‘lgan muammolarni bartaraf etish hamda ularning sama-
radorligini oshirish uchun quyidagilarni taklif qilish mumkin bo‘ladi:

Birinchidan, aksiyadorlik jamiyatlarida biznes jarayonlarni samarali boshqarishni ta’minlash uchun ushbu 
jarayonni raqamli transformatsiyalash va avtomatlashtirish zarur. Bunda  aksiyadorlik jamiyatlari zamonaviy 
ERP tizimlarini va boshqa raqamli yechimlarni joriy etish orqali o‘zlarining biznes jarayonlarini avtomatlashti-
rishlari hamda shu orqali boshqaruv va operatsion samaradorlikni oshirishlari zarur. Bu jarayonlar ma’lumotlarni 
boshqarish, hisobot berish va moliyaviy operatsiyalarni yaxshilash kabi amallarni o‘z ichiga oladi. Ikkinchidan, 
biznes jarayonlarni samarali boshqarish orqali aksiyadorlik jamiyatining moliyaviy manbalarini kengaytirishni 
ta’minlash kerak. Jamiyatlar moliyaviy resurslarni kengaytirish uchun davlat grantlari, xalqaro moliyalashtirish 
dasturlari va boshqa moliyaviy yordam manbalarini faol izlashlari kerak. Aksiyadorlik jamiyatlarida IPO va SPO 
ham tashkil etish zarur. Bu mablag‘lar yangi texnologiyalar va infrastrukturani rivojlantirish uchun zarur bo‘ladi. 
Uchinchidan, aksiyadorlik jamiyatlarida biznes jarayonlarni samarali boshqarishni ta’minlaydigan va uni amalga 
oshiradigan rahbar va xodimlarni o‘qitish hamda ularning malakasini oshirishni tashkil qilishdir. Bunda aksi-
yadorlik jamiyatlari rahbarlari va  xodimlarini doimiy ravishda o‘qitish va ularning malakasini oshirishga hamda 
rivojlangan mamlakatlarda faoliyat ko‘rsatayotgan kompaniyalarning ijobiy tajribasini o‘rganish va ulardan 
investitsiya jalb qilishni tashkil qilishi kerak bo‘ladi. Xususan, yangi texnologiyalar va zamonaviy biznes jara-
yonlarni ishlab chiqish va uni samarali boshqarish metodologiyasi bo‘yicha o‘quv kurslari tashkil etish tavsiya 
qilinadi. To‘rtinchidan, jamiyatdagi ichki kommunikatsiya va hamkorlikni kuchaytirishni yo‘lga qo‘yish zarur. 
Jamiyatlar o‘zlarining ichki kommunikatsiyasini va bo‘limlararo, boshqarmalararo va departamentlararo ham-
korlikni yaxshilash orqali turli jarayonlarni samarali boshqarishda axborot texnologiyalarini joriy qilish orqali 
katta yutuqlarga erishishlari mumkin. Bu xodimlarning bir-biri bilan ma’lumot almashinuvini tezlashtiradi va 
umumiy ish samaradorligini oshiradi.

Demak, aksiyadorlik jamiyatlarida biznes jarayonlarni samarali boshqarish bo‘yicha qilinadigan ishlar juda 
ko‘p. Raqamli transformatsiya, moliyaviy resurslarning kengaytirilishi, xodimlarning malakasini oshirish va ichki 
kommunikatsiya hamda hamkorlikni yaxshilash orqali jamiyatlar o‘zlarining boshqaruv va biznes jarayonlar 
samaradorliklarini sezilarli darajada oshirishlari mumkin. Ushbu yuqoridagi takliflar amalga oshirilganda, jami-
yatlar o‘z faoliyatlarini yanada optimallashtirishga va shu orqali iqtisodiyotning tarmoqlararo raqobatbardosh-
ligini oshirishga qodir bo‘ladilar. Keltirilgan takliflar nafaqat jamiyatning biznes jarayonlarining samaradorligini 
oshirishga, balki korporativ boshqaruv hamda umumiy iqtisodiy farovonlikni yaxshilashga ham hissa qo‘shadi.

